
Tawhid  

 
Mae’r Qur’an yn llyfr cymhleth a manwl, ac mae llawer o bobl wedi treulio eu 
bywydau yn ei astudio fe. Ond neges y llyfr yn syml a sydyn yw, "Dim ond un 
Duw perffaith sydd". 
 
Tawhid yw’r enw ar y cysyniad syml yma, a dyna egwyddor ganolog Islam.  
 
Neges y Qur’an yw mai Allah wnaeth greu, ac sy’n gofalu am, y bydysawd, a 
bod Allah ei hun yn dragwyddol, perffaith ac yn ddigyfnewid. Neu, yng 
ngeiriau’r Qur’an, “Ni genhedlir ac ni genhedlwyd efe”. 
 
Beth mae’n ei olygu i Fwslimiaid yw mai dim ond un peth sy’n werth 
canolbwyntio arno, sef Allah. Does dim pwynt treulio amser ar bethau eraill, 
gan eu bod yn tynnu sylw oddi wrth Allah. Camgymeriad fyddai credu bod 
unrhyw beth mae dyn yn gallu ei greu gystal ag Allah neu werth ei addoli 
 
Yr enw ar y pechod yma yw shirk, a dyna pam does byth cerfluniau neu 
ddelweddau o bobl mewn mosgiau, achos petai pobl yn dechrau cysylltu 
delweddau gyda Duw, efallai bydden nhw’n dechrau addoli’r delweddau eu 
hunain. A byddai hynny’n sarhau Allah. 
 
Am yr un rheswm, does byth unrhyw ddelweddau o’r Proffwyd Muhammad 
‘chwaith. Ond ‘dyw hynny ddim yn golygu mai duw oedd Muhammad. Byddai 
hynny’n amhosibl, oherwydd fel dywed y Qur’an am Allah, “Nid oes Duw ond 
Efe, y nerthol, y doeth”. 
 
Bod dynol yw proffwyd sydd wedi ei ddewis i fod yn negesydd a rhannu gair 
Duw. Rhaid parchu proffwydi felly, ond byth eu haddoli. 
 
Er mai dim ond un Duw sydd, mae ganddo hyd at 99 o enwau mewn rhai 
traddodiadau Islamaidd, er enghraifft 'Brenin', 'Amddiffynnydd', 'Trugarog', a 
'Doeth'. Ond disgrifiadau yn hytrach nag enwau ydyn nhw, er mwyn helpu 
pobl i ddeall nodweddion Duw. 
 
Mae Allah yn bwerus, yn hollalluog, ac yn drugarog, sy’n amhosibl i fodau 
dynol ei ddeall. Ond, er mor anodd yw e i ddeall, does dim drwg mewn rhoi 
cynnig arni, nagoes? 
 
Datganiad ffydd yw Shahadah, a’r cyntaf o Bum Piler Islam. Mae’n nodi’n 
syml, “Nid oes Duw heblaw am Allah a Muhammad yw Proffwyd Duw”.  
 
Yn aml, dyma’r peth cyntaf sy’n cael ei ddweud ar enedigaeth babi. Mae pobl 
yn ei ddweud yn ddyddiol wrth weddïo, ac yn aml, dyma eiriau olaf pobl cyn 
marw. 

Yn y Canol Oesoedd, roedd y Shahadah hyd yn oed yn cael ei ysgrifennu ar 
arian mewn rhai gwledydd Islamaidd. Felly doedd dim modd prynu bag o fwyd 
hyd yn oed, heb gal dy atgoffa. Dyna pa mor bwysig yw Tawhid. 
 
A dyna ran fawr o apêl Islam. Er gwaethaf ei chyfoeth a’i chymhlethdod, mae 
modd deall y neges ganolog gydag un frawddeg. 

